
Durant sia carriera da diplo-
mat ha Oscar Knapp gì da far
pliras giadas cun l’ONU. L’an-
teriur ambassadur da la Brasi-
lia deriva da l’Engiadina. Oz è
Knapp manader per svilup en
il «seco», en il departament
da Couchepin. Era là ha el da
collavurar cun l’organisaziun
mundiala. L’anr ha discurrì
cun Knapp en connex cun la
votaziun dals 3 da mars. Lura
decida il votant svizzer davart
l’adesiun a l’ONU.

Fin uss èsi ì bain cun la
Svizra senza l’ONU. Daco
duess noss pajais insumma
entrar en quest’organisaziun?

Oscar Knapp: L’ONU è la pli
impurtanta organisaziun mun-
diala. Uss che las relaziuns
tranter ost è vest èn sa midadas,
èsi daventà in’organisaziun en
la quala ’ins po exprimer las
ideas da la politica externa
d’ina pajais.

La Svizra sa participescha
gia uss en differentas cumis-
siuns da l’ONU. Na tanscha
quai betg?

La Svizra paja, dat ideas e con-
tribuescha a differentas organi-
saziuns da l’ONU. Però, nus
nun essan commembers en l’as-
samblea generala. Lezza è il tetg
da tut questas sutorganisaziuns
da l’ONU. Pia, nus pajain, ma
nus na sa participain betg a la
discussiun davart las grondas
lingias politicas da l’ONU. Igl è
dentant impurtant che nus pos-
sian decider, tge che chapita cun
noss raps.

Ma l’influenza da la Svizra è
gea minimala.

Naturalmain. En l’assamblea ge-
nerala ha mintga pajais ina
vusch, che quai saja l’America u
la Svizra. Ma oz n’avain nus in-
summa nagina vusch e nagina
pussaivladad da far in’interven-
ziun. Sche nus essan dentant
commembers pudain nus
vuschar e far palais nossas ideas
en l’assamblea.

In simpel exempel da la vita
pratica: Insatgi è cunproprietari
d’in bloc en il qual el ha ina abi-
taziun. El po prender decisiuns
ensemen cun ils auters pro-
prietaris. El po dir tge che ha da
chapitar cun il bloc, cun las abi-
taziuns e cun il conturn dal
bloc.

La Svizra n’ha fin uss betg pudì
participar a talas decisiuns en-
taifer l’ONU. Quai è la diffe-
renza.

Tge contacts avais Vus gì cun
l’ONU durant Vossa lavur sco
ambassadur?

En emprima lingia hai jau gì
contact cun la banca mundiala
ed il fond monetar. Jau sun stà
a Washington per preparar
l’entrada da la Svizra en questa
sutorganisaziun da l’ONU.
Dapi il 1992 è la Svizra com-
membra da questa sutorganisa-
ziun.

Tge observaziuns avais Vus
fatg sco ambassadur pertu-
tgant l’ONU?

Ils ultims onns ha l’ONU gu-
dagnà bler credibilitad. Al nov
secretari general Kofi Annan èsi
reussì da mussar che l’ONU
promova la pasch e cumbatta la
povradad.

In segund punct en connex cun
la Svizra: La glieud era adina
fitg stutta che la Svizra n’è betg
en l’ONU e ch’il sez principal
en l’Europa è tuttina a Genevra.
A blers pariva quai nungist che
l’ONU va en in pajais che n’è
betg commember.

Il 1986 ha il pievel svizzer
decidì da betg entrar en
l’ONU. Tge è sa midà dapi
lura?

Oz essan nus pli cunscients che
la Svizra n’è betg in’insla, che
noss pajais è ina part dal
mund. Quai che chapita sin il
Balcan ha er influenza sin nus.
Nus avain fugitivs da là e quai
po chaschunar problems. Nus
essan oz pli cunscients che nus
stuvain lavurar cun quels
ch’emprovan da schliar ils pro-
blems da quest mund.

Tge experientschas faschais
Vus oz cun l’ONU?

Da preschent lavur jau per la
cooperaziun economica cun
pajais da svilup. I va per gidar
ils pajais da s’integrar en l’eco-
nomia mundiala e da sa parti-
cipar a las varts positivas da la
globalisaziun. Quai faschain
nus era cun suborganisaziuns
da l’ONU ch’èn domiciliadas a
Genevra. Nossa lavur sa con-
centrescha sin il commerzi e las
investiziuns.

Nus mussain a quests pajais co
ch’ins po profitar meglier da las
reglas da l’organisaziun mun-
diala da commerzi u co ch’els

pon meglierar la politica per at-
trair investiziuns da l’exteriur.
La finamira è da far crescher
l’economia ch’els possian far
part da la globalisaziun.

Tge sa mida en Vossa lavur,
sche la Svizra daventa com-
membra da l’ONU?

Quai na mida nagut. Quai che
mida è simplamain che la
Svizra po er decider a New
York en l’assamblea generala.
Là vegnan definidas las finami-
ras da las suborganisaziuns cun
las qualas nus avain da collavu-
rar.

Quels ch’èn cunter l’adesiun a
l’ONU dian dentant che la
Svizra haja be pli da re-
tschaiver ordras, sch’ella saja
commembra.

Igl è gist il cuntrari. Oz pajain
nus senza pudair decider. Suen-
ter pudain nus però era conde-
cider.

Ils adversaris pretendan era
adina che nus stuvain far inter-
venziuns militaras, sche nus es-
san en l’ONU. Quai n’è sim-
plamain betg vair. En la charta
da l’ONU è quai formulà fitg
cler: Ins sto sa participar a las
sancziuns economicas, e quai
faschain nus gia dapi diesch
onns. Ma ins na sto betg sa
participar a las sancziuns mili-
taras. Là po mintga stadi deci-
der individualmain.

Ils adversaris rinfatschan al
cussegl federal ed a l’admini-
straziun federala da far pro-
paganda per l’ONU e dad
impunder temp e daners.
Quai na saja betg pli de-
mocratic.

Il cussegl federal è unisono da
l’avis ch’ins duess entrar e per
quai s’engascha el. Er en ses
temp liber e la fin d’emna. Te-
nor mai è quai in’obligaziun
per politichers ch’èn persvadids
d’ina chaussa. E l’administra-
ziun sezza na fa nagina campa-
gna. Jau mez, jau discurr cun
Vus, perquai ch’jau discurr gu-
gent cun La Quotidiana. Jau
na vegn betg pajà per quai. E la
lavur ch’jau na sun betg vegnì
da far durant quest discurs, stos
jau simplamain far pli tard.

«Oz pajain nus senza 
pudair decider» 

Oscar Knapp e sias experientschas cun sutorganisaziuns da l’ONU

Toni Brunner, il pli giuven
cusseglier naziunal da la
pps, va da preschent dad in
podi da discussiun a l’auter.
El s’engascha cunter l’ade-
siun a l’ONU che vegn en vo-
taziun ils 3 da mars.

Tge avais Vus cunter
l’ONU?

Toni Brunner: Cunter
l’ONU n’hai jau insumma
nagut. Ma oz vai per la du-
monda, sche nus suttascrivain
il contract da daventar com-
members da l’ONU politica.
Quai vul dir che nus stuain er
acceptar la charta da l’organi-
saziun mundiala e fissan obli-
gads da sa participar a boi-
cots. Il cussegl da segirezza
sfurzass si a nus talas sanc-
ziuns, sche nus fissan com-
members. Ma insatge uschia
lain nus adina puspè decider
libramain. Uschiglio cuntrafa
quai a nossa neutralitad.

Ils ultims onns è la Svizra
dentant sa participada a
tuts boicots economics da
l’ONU. Quai n’è pia nagin
argument pli.

Il cussegl federal ha decidì en
atgna cumpetenza da suandar
ils boicots. Pli baud n’ha el
betg adina fatg quai. E fin uss
èsi stà voluntari. Ma sco com-
member fissan nus obligads
da suandar l’ONU.

Nus avain er in problem cun il
cussegl da segirezza da l’ONU.
Quai è atgnamain l’instanza
che prenda decisiuns. En quest
cussegl han tschintg stadis il
dretg da veto. Questas pussan-
zas grondas – l’USA, la Russia,
la China, l’Engalterra e la
Frantscha – pon bloccar cun
lur veto insatge ch’ils auters les-
san. E quai va cunter noss pen-
sar democratic. Tuts stadis stu-
essan avair ils medems dretgs.

Tge politica exteriura duess
la Svizra lura far quasi sco
unic pajais che n’è betg en
l’ONU?

Ins duess taxar in pajais tenor
sias ovras e na sulet tenor las
bellas proclamaziuns. La
Svizra è – er senza l’ONU –
in pajais che presta bler buns
servetschs. Ella ha in bun at-
testat pertutgant l’agid uma-
nitar. Quel munta a duas mil-
liardas francs. Ils auters pajais
respectan noss agid indepen-
dent che nus prestain sin
quest mund cun il corp
d’agid da catastrofas u cun la
Crusch cotschna.

Per mai n’èsi perquai betg de-
cisiv, sche nus essan com-
members da l’ONU politica.

Per mai èsi pli impurtant da
salvar nossas libertads.

Ma savens èn nossas organi-
saziuns d’agid dependentas
da l’ONU per pudair agir
en las regiuns da catastrofa
u da guerra.

Quai è tenor mai er bun,
sch’ins lavura ensemen. Cun-
ter ina cooperaziun n’avain
nus nagut. Quai che Vus
menziunais èn sutorganisa-
ziuns per nutriment, per
sanadad u p.ex. era l’Unicef.
La Svizra è commembra da
talas organisaziuns spezialas.
Là nua ch’i va per schliaziuns
da problems concrets, duai
noss pajais collavurar. Ma i na
va gea betg per quai. I va per
la dumonda, sche nus entrain
en l’ONU politica cun sia as-
samblea federala. Lezza è en
sasez nagut auter ch’in club
da debattar che na po gnanca
prender vairas decisiuns.

Sco cusseglier naziunal essas
Vus er en in «club da debat-
tar» sco l’assamblea da
l’ONU. Igl è bain impur-
tant che la Svizra possia ex-
primer ses avis en quest’as-
samblea?

En il cussegl naziunal han
tuts commembers ina vusch.
Ed i vegn relaschà leschas. En
l’assamblea generala da
l’ONU vegn debattà e dis-
cuttà – oravant tut tematicas
socialas e culturalas.

Tge che disturba nus è il fatg
ch’il cussegl da segirezza
prenda en sasez las decisiuns
en l’ONU. E tenor sia recu-
mandaziun reagescha lura l’as-
samblea federala. Per prender
vairas decisiuns stuess ins esser
en il cussegl da segirezza. Ma
quai na concordass pir da
dretg betg pli la neutralitad
svizra. En il cussegl da segirez-
za vegnan decididas acziuns
militaras. Quai na giess betg.

A Bonn datti ina massa ba-
jetgs vids che spetgan da dar
albiert ad organisaziuns.
Sche la Svizra di «na» a
l’ONU, pudess lezza plaun-
sieu bandunar Genevra.

Quai è in spaventagl. Gnanca

ils adherents da l’ONU pren-
dan pli serius quest argu-
ment. I n’è la finala nagina
casualitad che l’ONU è a Ge-
nevra. Quai ha da far cun la
tradiziun umanitara svizra.
Genevra è plinavant il lieu
istoric da la Crusch cotschna.
Cura che l’ONU è vegnida a
Genevra, ha ella elegì sapien-
tivamain terren neutral che
porscha segirezza. Jau na crai
betg che l’ONU less renun-
ziar a quests avantatgs.

Sche la Svizra di «na» ils 3
da mars, desista ella da con-
decider en l’ONU. Corre-
spunda quai a Voss pensar
democratic?

La dumonda è: Tgi condeci-
diss en l’ONU. Quai fiss
forsa signur Deiss u in am-
bassadur. Forsa discuriss lura
ina persuna per noss pajais,
che na resplendess gnanca
nossa opiniun politica. Quai
è puspè ina sperdita da la su-
veranitad.

Voss comité crititgescha l’en-
gaschi dal cussegl federal per
l’ONU. Blocher discurra en
quest connex d’ina «schla-
schada democratica». In slo-
gan in pau stravagà?

Il cussegl federal ha l’obliga-
ziun d’infurmar avant las vo-
taziuns. Tenor nus surpassa il
cussegl federal uss questa
obligaziun. El è daventà in
element essenzial da la cam-
pagna pro l’ONU. En la
Svizra orientala crodi si ch’ils
cussegliers federals dattan
enta maun las savas in a l’au-
ter. Ed avant n’han ins onns
ora betg vesì els, e suenter la
votaziun ves’ins probabel n’er
betg pli els. Els vegnan tar
nus, be sch’i vulan insatge. Ed
els vulan che la Svizra orien-
tala di «gea» a l’ONU.

I dat dentant dus comités –
in pro ed in contra – cun par-
lamentaris ch’il pievel ha
elegì. Il cussegl federal duai
perquai pira surlaschar il
cumbat da votaziun a quests
parlamentaris, e na sa ma-
schadar en. Quai ch’il cussegl
federal numna infurmaziun
tar l’ONU, è numnadamain
propaganda. 

«L’assamblea da l’ONU
è in club da debattar» 

Il cussegl federal duai surlaschar als parlamentaris la champagna

